
Standartlaşdırma üzrə beynəlxalq təşkilat (İSO).
Müasir milli standartları işləyib hazırlayan zaman standartlaşdırma üzrə beynəlxalq təşkilatların təklifləri nəzərə alınmalıdır. Bu, müxtəlif ölkələrdə hazırlanan maşın qovşaqlarının və hissələrinin qarşılıqlı əvəzolunmasını təmin etmək üçün, həmçinin onların istismarını sadələşdirmək üçün mütləq lazımdır. Bunun sayəsində ölkələr arasında elmi-texniki və ticarət əlaqələrinin genişlənməsinə şərait yaranır.
Standartlaşdırma məsələləri ilə məşğul olan beynəlxalq təşkilatlar içərisində ən iri təşkilat İSO adlanır. Bu təşkilat standartlaşdırma sahəsində əsas terminləri işləyib hazırlamış və qəbul etmişdir. İSO təşkilatı 1926-cı ildə Praqa şəhərində yaradılmışdır. Bu beynəlxalq assosiasiyaya o vaxt standartlaşdırma üzrə 20 dövlət daxil idi. İkinci dünya müharibəsi dövrü İSO öz fəaliyyətini dayandırdı. O zaman bu təşkilat  İSA  adlanırdı. Müharibədən sonra 14 oktyabr 1946- cı 
ildə Londonda faktiki olaraq yeni İSO təşkilatı yarandı. Həmin gün «Beynəlxalq standartlaşdırma günü» adlanır. Burada həmin təşkilatın nizamnaməsi (konstitusiyası) və embleması qəbul olundu. Nizamnamədə bu təşkilatın məqsədi aşağıdakı kimi müəyyən edilmişdir: «Təşkilatın məqsədi beynəlxalq əmtəə mal mübadiləsini asanlaşdırmaq və həmçinin zehni, elmi, texniki və iqtisadi fəaliyyət sahəsində qarşılıqlı əlaqəni genişləndirmək üçün dünya miqyasında standartlaşdırmanın inkişafına kömək etməkdir».İSO 1947- ci ildən fəaliyyət göstərməyə başladı. 

İSO təşkilatına 2001- ci ilin yanvarına 138 ölkə daxildir, onlardan 98 komitələr – üzvlər və qalanları isə müxbir üzvlərdir. Onun əsas vəzifəsi elmi-texniki tərəqqinin və beynəlxalq ticarətin inkişafı üçün beynəlxalq standartlar yaratmaqdan ibarətdir. Dünyada istehsal olunan sənaye məhsullarının 95 faizdən çoxu bu ölkələrin payına düşür.

Hazırda dünyada bu və ya digər formada standartlaşdırma məsələlərini həll edən bir neçə yüz beynəlxalq təşkilatlar mövcuddur. Onların bir hissəsi hökümət, digər hissəsi isə qeyri-hökumət statusuna malikdir. Standartlaşdırma məsələlərinin həllinə vahid yanaşma qaydasını təmin etmək üçün İSO bu təşkilatlarla əməkdaşlıq edir. Onların içərisində əsasları Beynəlxalq elektrotexnika komissiyası, BMT- nin Avropa İqtisadi komissiyası, Beynəlxalq qanunverici metrologiya təşkilatı və digərləridir.


İSO-nun üzvləri hökumətlər yox, komitələr- üzvlərdir, yəni standartlaşdırma üzrə milli təşkilatlardır. Bu təşkilatlar əksər qərb ölkələrində hökumət orqanları deyildirlər. Hər bir ölkənin standartlaşdırma üzrə milli təşkilatı İSO-nun tam hüquqlu üzvü o zaman ola bilər ki, bu təşkilat İSO-nun Nizamnəməsinin tələblərini və qayda-qanunlarını yerinə yetirməyə razılıq versin, o cümlədən maliyyə öhdəliyini yerinə yetirsin. Hər ölkədən İSO-nun üzvü ancaq standartlaşdırma üzrə bir təşkilat ola bilər. İSO-nun üzvləri inkişaf etmiş ölkələrdirsə, onun müxbir üzvləri standartlaşdırma üzrə milli təşkilatları olmayan ölkələrdir. İSO-nun müxbir üzvü olmaq üçün bu ölkələrin hökümət orqanları, yaxud digər təşkilatları İSO- ya müraciət etməlidirlər. İSO-nun müxbir üzvü olan ölkələrin nümayəndələri onun texniki komitələrinin iclaslarında məşvərətçi səslə iştirak edə bilərlər. Müxbir üzvlər İSO-nun büdcəsinə keçirdikləri kiçik bir üzvlük haqqı hesabına bütün nəşr olunmuş beynəlxalq standartları və digər informasiya xarakterli materialları almaq hüququna malikdirlər.
İSO rəhbəredici və işçi texniki orqanlardan ibarətdir. Rəhbəredici orqanlara ali orqan sayılan Baş Məclis, Şura, Şura komitələri və beynəlxalq katiblik aiddir. İSO-nun əsas rəsmi şəxsləri onun Prezidenti, vitse-prezidenti, xəzinədarı və baş katibidir. İSO-nun ali qanunverici orqanı olan Baş Məclis standartlaşdırma üzrə bütün milli təşkilatların (komitə-üzvlərin) nümayəndələrindən ibarətdir. Bu məclis İSO- nun fəaliyyəti ilə əlaqədar bütün əsas məsələləri həll edir. Məclis Prezidentin sərəncamı ilə Baş katib tərəfındən, həmçinin yeddi Şura üzvünün və yaxud on bir komitə - üzvlərin xahişi ilə çağırılır. O, üç ildən bir çağırılır.
İSO-nun işində ortaya çıxan ümumi məsələləri öyrənmək və onlar üzrə qərarlar hazırlamaq üçün şuranın nəzdində bir sıra komitələr yaradılmışdır. Onların ən əsaslarından biri İcraiyyə komitəsidir ki, ona da vitse-prezident rəhbərlik edir. Bu komitəyə 12 komitə - üzvlərin (ölkələrin) nümayəndələri daxildir. İcraiyyə komitosi İSO-nun texniki fəaliyyətinə rəhbərlik və onun işinin təşkili məsələləri üzrə məsləhətçi orqandır. Bu orqan Şuranın tapşırığı ilə maliyyə məsələlərinə baxır,  İSO-nun texniki komitələrinin sədrlərini təyin edir və öz səlahiyyətləri daxilində digər işləri yerinə yetirir.

Şuranın digər orqanları Plan komitəsi (Texniki büro), Məhsulun standartlara uyğunluğunun qiymətləndirilməsi üzrə komitə, İstehlakçıların maraqlarının müdafiəsi üzrə komitə, İnkişaf etməkdə olan ölkələrə yardım komitəsi, Elmi-texniki informasiya üzrə komitə, Standart nümunələr üzrə komitə və Standartlaşdırmanın elmi prinsiplərini öyrənmək üzrə komitədən ibarətdir.

Plan komitəsi (PLAKO) İSO-nun texniki fəaliyyətinin təşkili, koordinasiyası və planlaşdırılması məsələləri üzrə Şuraya təklif hazırlayır.

Məhsulun standartlara uyğunluğunun qiymətləndirilməsi üzrə komitə (KASKO) 70- ci illərin əvvəllərində dünyanın bütün ölkələrində sertifikatlaşdırmanın intensiv inkişafı ilə əlaqədar olaraq yaradıldı.


İstehlakçıların maraqlarının müdafiəsi üzrə komitənin (KOPOLKO) əsas vəzifələri aşağıdakılardan ibarətdir: 

· Standartlaşdırma baxımından istehlakçıların məlumatlarla təmin edilməsinə yönəldilmiş tövsiyələrin işlənib hazırlanması, həmçinin onlara standartlaşdırma məsələlərinin öyrədilməsi; 
· İstehlakçılara məhsulun standartlaşdırılmasından maksimum səmərə almalarını və həmçinin onların milli və beynəlxalq standartlaşdırmada iştirakını təmin edən tədbirlərin hazırlanması; 
· Standartlaşdırma üzrə işlərdə istehlakçının iştirakı, istehlak mallarına standartların tətbiqi, istehlakçı üçün maraqlı olan milli və beynəlxalq standartlaşdırmanın digər məsələlərinin həllində onların iştiraketmə təcrübələrinin ümumiləşdirilməsi; 
· İSO- nun istehlakçıların marağına toxunan müxtəlif orqanları ilə əlaqələrin daim saxlanılması.

Beynəlxalq standartlaşdırma sahəsində koordinasiya fəaliyyətini həyata keçirmək üçün İSO sistemində İnformasiya üzrə komitə (İNFKO) yaradılmışdır.

İSO- da qəbul olunmuş sazişə əsasən İSO-ya daxil olan bütün ölkələr özlərinin milli standartlarının nüsxələrini İSO-nun üzvü olan bütün ölkələrə göndərirlər. Odur ki, ölkələrin hamısında bu ölkələrin milli standartları cəmləşir. Lazımi standartlar haqqında informasiya axtarışını səmərəli təşkil etmək üçün İNFKO- nun rəhbərliyi altında İSONET adlanan informasiya şəbəkəsi yaradılmışdır.


İnkişaf etməkdə olan ölkələrə yardım komitəsi (DEVKO) bu ölkələrə standartlaşdırma məsələləri üzrə köməklik göstərməklə, onlarla inkişaf etmiş ölkələr arasında təcrübə mübadiləsi həyata keçirməklə məşğuldur.

Standartlaşdırmanın elmi prinsiplərini öyrənmək üzrə komitəyə (STAKO) standartlaşdırmanın əsas prinsiplərini öyrənmək və bu sahədə tövsiyələrin və digər sənədlərin işlənib hazırlanması tapşırılmışdır. 
İSO-nun əsas fəaliyyət sahəsi beynəlxalq standartlar işləyib hazırlamaqdır. Odur ki, bu təşkilatın əsas struktur bölmələri texniki komitələr, yarımkomitələr və işçi qruplarıdır. Bu bölmələrdə 5000-dən çox mütəxəssislər çalışır.
İSO beynəlxalq standartlarının tətbiqi bütün ölkələr üçün məcburi deyildir. Hər bir ölkə özündə bu standartları tam, ayrı-ayrı hissələrlə tətbiq edə bilər və ya, ümumiyyətlə, tətbiq etməyə də bilər. Lakin dünya bazarında kəskin  rəqabət  şəraitində istehsalçılar çalışırlar ki, onların buraxdıqları məhsullar yüksək rəqabət qabiliyyətinə malik olsunlar. Odur ki, bu cür ölkələr məcburiyyət qarşısında qalaraq İSO və digər beynəlxalq təşkilatların standartlarını tətbiq edirlər. Buna görə də beynəlxalq standartları işləyib hazırlayan zaman ayrı-ayrı ölkələr və həmçinin iri istehsalçılar arasında ciddi mübarizə gedir, belə ki, onlardan hər biri beynəlxalq standartlara onun üçün sərfəli olan şəkildə tələblərin və qaydaların daxil edilməsi uğrunda mübarəzi aparırlar.
İSO-nun texniki işlərində müxtəlif ölkələrdən 30 mindən çox ekspertlər iştirak edirlər. İSO standartlaşdırma sahəsində dünyanın ən nüfuzlu təşkilatı olmaqla ən iri beynəlxalq təşkilatlar içərisində yüksək statusa malikdir. İSO-nun standartları bütün dünyada geniş tətbiq olunur, hazırda onların sayı 13 mindən çoxdur və hər il 500-600 standart yenidən baxılır və yeni qəbul edilir. İSO- nun texniki komitələri və yarımkomitələri ilə 560 – dan çox beynəlxalq təşkilatlar əməkdaşlıq edirlər.
Beynəlxalq elektrotexniki komissiya.
Eleklrotexnika və radioelektronika sahəsində standartlaşdırma üzrə aparıcı beynəlxalq təşkilatlardan biri Beynəlxalq eleklrotexniki komissiyadır (BEK). Bu təşkilat 1906-cı ildə Londonda bu sahədə maraqlı olan 13 ölkənin nümayəndələrinin konfransında təsis olunmuşdur. Elektrotexnika üzrə beynəlxalq əməkdaşlığın başlanğıcı 1881-ci il elektrotexnika üzrə birinci Beynəlxalq konqresin keçirildiyi tarixdən hesab edilir. Sonra, 1904-cü ildə konqresin hökumət nümayəndələri qərara gəldilər ki, elektrik maşınlarının parametrlərinin standartlaşdırılması və bu sahədə terminologiya ilə məşğul olan xüsusi təşkilatın olması zəruridir.
İkinci dünya müharibəsindən sonra İSO-nun yaradıldığı zaman BEK (İEC) onun tərkibində muxtar təşkilat kimi fəaliyyət göstərdi. Burada İSO vo BEK-in hər biri üçün ayrıca təşkilati, maliyyə məsələləri və standartlaşdırma obyektləri müəyyənləşdirildi. BEK elektrotexnika, elektronika, radiorabitə və cihazqayırma sahəsində standartlaşdırma ilə məşğul olur. Bu sahələr İSO-nun fəaliyyət sahəsinə aid deyildir. 
BEK-in ilk Nizamnaməsi və Prosedur qaydaları l906-cı ildə qəbul edilmiş, lakin bu sənədə müxtəlif illərdə yenidən baxılmışdır. 
BEK- in yeni Nizamnaməsi bu təşkilatı İsveşrənin Vətəndaşlıq kodeksinin maddələrinə müvafiq olaraq hüquqi şəxs statusuna malik olan korporativ assosiasiya kimi təyin edir, belə ki, BEK İsveçrənin paytaxtı Cenevre şəhərində yerləşir.

BEK- in üzvü olan ölkələrin əksəriyyəti bu təşkilatda özlərinin standartlaşdırma üzrə milli təşkilatları ilə təmsil edilirlər. Bir neçə ölkədə isə (Fransa, Almanya, İtaliya, Belçika və s.) BEK- də iştirak etmək üçün standartlaşdırma üzrə milli təşkilatların strukturuna daxil olmayan xüsusi komitələr yaradılmışdır.
BEK –in üzvləri milli komitələrdir. Hazırda 42 ölkə bu təşkilatın üzvüdür, o cümlədən sənaye sahəsində inkişaf etmiş bütün ölkələr. Bu milli komitələr Yer kürəsi əhalisinin 80 faizini təmsil edir. Bu komitələrin təmsil etdikləri ölkələr dünyada istehsal olunan elektrik enerjisinin 95 faizini istehlak edirlər. Göründüyü kimi, BEK- in üzvləri İSO-nun üzvlərindən azdır. Bu onunla izah olunur ki, bir çox inkişaf etməkdə olan ölkələr praktiki olaraq güclü elektrotexnika və elektronika sənayesinə malik deyildirlər. Odur ki, BEK-in işində əsas rolu dünyanın sənaye cəhətdən inkişaf etmiş ölkələri oynayırlar. BEK- in rəsmi dili ingilis, fransız və rus dilləridir.

BEK- in ali rəhbəredici orqanı Şuradır. Şurada BEK-ə daxil olan bütün ölkələrin milli komitələri təmsil olunur.

BEK-in fəaliyyəti Şura, İcraiyyə komitəsi, Mərkəzi büro və Texniki komitələr vasitəsilə təşkil olunur. Burada seçkili vəzifəli şəxslər üç il müddətində seçilən Prezident, Vitse-prezident, Xəzinədar və Baş katibdir
Xüsusi məsələlər üzrə məsləhət vermək üçün 

BEK- də iki komitə yaradılmışdır: Elektrik təhlükəsizliyi məsələləri üzrə məsləhət komitəsi (AKOS) və elektronika və rabitə üzrə məsləhət komitəsi (ASET). 

Beynəlxalq standartların  yaradılmasında yarımkomitələr və işçi qrupları fəal iştirak edirlər. Texniki komitənin yaratdığı beynəlxalq standart o zaman qəbul olunur ki, ona milli komitələrin 80 faizindən çoxu səs vermiş olsun. Hazırda  BEK-in  2  mindən  çox beynəlxalq  standartları yaradılmış və tətbiq olunur. Bu standartlar konkret məhsula, onlarda verilmiş texniki tələblərə və məhsulun sınaq metodlarına görə İSO standartlarından daha üstündür. Bu, onunla izah olunur ki, məhsula qoyulan tələblərdən ən vacibi təhlükəsizlik tələbləridir və bu tələblər BEK standartlarında xüsusi yer tutur. Bundan başqa, BEK-də uzun illər ərzində toplanmış iş təcrübəsı standartlaşdırma məsələlərini daha tam, dolğun şəkildə həll etməyə imkan verir.
BEK-in büdcəsi də  İSO-nun büdcəsi kimi ona daxil olan ölkələrin üzvlük haqları və beynəlxalq standartların satışından əldə edilən gəlir hesabına formalaşır.
Beynəlxalq standartlaşdırmada iştirak edən
beynəlxalq təşkilatlar.

BMT-nin Avropa İqtisadi komissiyası (BMT AİK) BMT-nin Avropa iqtisadi komissiyası BMT-nin İqtisadi və sosial şurasının orqanıdır. Bu Komissiya 1947-ci ildə əvvəlcə müharibədə zərərçəkmiş ölkələrə yardım məqsədilə yaradılmışdır. Lakin 1951-ci ildə  BMT-nin İqtisadi və sosial şurası AİK-in səlahiyyətlərinin qeyri-müəyyən müddətə uzadılması haqqında qərar qəbul etdi və BMT çərçivəsində dövlətlərin iqtisadi əməkdaşlığının  inkişafı kimi onun fəaliyyətinin əsas istiqamətlərini təyin etdi. BMT AİK-in standartlaşdırma sahəsində başlıca vəzifəsi hökumət səviyyəsində standartlaşdırma üzrə siyasətin əsas istiqamətlərini işləyib hazırlamaqdan ibarətdir.

BMT-nin ərzaq və kənd təsərrüfatı təşkilatı (FAO). Bu təşkilat 1945- ci ildə BMT-nin dövlətlərarası ixtisaslaşdırılmış təşkilatı kimi yaradılmışdır. Onun üzvləri 160-a yaxın dövlətlərdir. Təşkilatın Nizamnaməsinə görə onun məqsədi xalqların  həyat səviyyəsinin yüksəldilməsi, istehsalatın səmərəliliyinin artırılması, kənd əhalisinin həyat şəraitinin  yaxşılaşdırılması üçün ölkələrin birgə hərəkətini təmin etməkdən ibarətdir. Bu da bütövlükdə dünya iqtisadiyyatının inkişafına kömək etməlidir.

Standartlaşdırma FAO-nun birbaşa vəzifəsi olmadığına baxmayaraq onun bir çox struktur bölmələri standartlaşdırma ilə sıx əlaqəlidir. Məsələn, irriqasiya, drenaj, kənd yerlərinin su ilə təchizatı problemləri ilə məşğul olan torpaq və suyun inkişafı şöbəsi; kənd təsərrüfatı texnikası şöbəsi (kənd təsərrüfatının mexanikləşdirilməsi, kənd tikintisi ilə məşğul olur); bitkilərin becərilməsi və mühafızəsi şöbəsi; heyvandarlıq məhsulları şöbəsi; meşə ehtiyatları şöbəsi; meşə sənayesi və ticarət şöbəsi; atom enerjisinin yeyinti sənayesində və kənd təsərrüfatında istifadəsi üzrə şöbə; balıq ehtiyatları şöbəsi.
Ümumdünya səhiyyə təşkilatı (ÜST). Bu təşkilat 1948-ci ildə BMT-nin İqtisadi və sosial şurasının təşəbbüsü ilə yaradılmışdır. O, BMT-nin ixtisaslaşdırılmış müəssisəsidir. ÜST- in Nizamnaməsinə görə onun məqsədi bütün xalqların ən yüksək sağlamlıq səviyyəsinə nail olmaqdır (sağlamlıq dedikdə tam fıziki, mənəvi və sosial rifahın məcmusu başa düşülür). ÜST-in üzvləri 180-dən çox dövlətlərdir.
ÜST-in məşğul olduğu bir sıra problemlər içərisində səhiyyə xidmətinin inkişafı, xəstəliyin profılaktikası və onunla mübarizə, səhiyyə üzrə geniş kadr ehtiyatının yaradılması, ətraf mühitin sağlamlaşdırılması mühüm yer tutur. Aydındır ki, ÜST-in bir çox problemləri standartlaşdırma ilə bağlıdır. Bu məsələlərlə təşkilatın sağlamlıq və ətraf mühitin mühafızəsi bölməsi, farmakologiya və toksikologiya bölməsi və digər bölmələri məşğul oiur.
ÜST  İSO-da məsləhətçi statusuna malikdir və İSO- nun 40-dan çox texniki komitələrinin işində iştirak edir. Məsələn, ÜST içməli su kəməri üçün boruların standartlaşdırılmasında, bu borular üçün istifadə edilən plastık kütlələrin tədqiqində və onlara tələblərin müəyyənləşdirilməsində iştirak etmişdir.
Ərzaq mallarına standartların işlənib hazırlanması üzrə “Kodeks Alimentaris” komissiyası. Bu komissiya FAO və ÜST tərəfindən ərzaq mallarına beynəlxalq standartların yaradılması üzrə birgə proqramın həyata keçirilməsi üçün təşkil edilmişdir. Komissiya öz işində FAO komitələri tərəfindən qəbul edilmiş tövsiyələrə əsaslanır. Onun vəzifəsi standartların layihələrinin hazırlanması üzrə işləri koordinasiya etməkdir. FAO/ÜST birgə proqramının realizə edilməsində 130-dan çox ölkələr - üzvlər iştirak edir.
Komissiya hesab edir ki, onun əsas vəzifələrindən biri yeyinti məhsulları üzrə standartların yaradılması və bu standartların milli standartlaşdırma sistemlərində qəbul edilməsi üçün beynəlxalq sazişin bağlanmasına kömək eməkdir. 
Regional və Qərbi Avropa standartlaşdırılması.
Avropa İttifaqının (Aİ) standartlaşdırma sahəsində fəaliyyəti vahid Avropa bazarının yaradılması haqqında 1957-ci ildə imzalanmış Roma müqaviləsinin müddəalarının yerinə yetirilməsinə yönəldilmişdir. Müqavilə iştirakçı ölkələrin qanunverici, sərəncamverici və inzibati qərarlarının yaxın olmasını məcbür edir. Ticarətdə texniki maneələrin aradan qaldırılması məqsədilə vahid Avropa standartlarının (avronormaların) yaradılmasına üstünlük verildi.

Avronormaların  işlənib hazırlanmasında iştirakçı ölkələrin, ələxsus Almaniyanın (DİN standartları), Fransanın (AFNOR) milli standartları, həmçinin beynəlxalq standartlar geniş istifadə edilir. Əgər göstərilən normativ sənədlər Qərbi Avropa ölkələrinin inteqrasiyası tələblərinə cavab verirsə, onları avropa standartları kimi tətbiq edirlər.

Regional standartlaşdırma üzrə əsas praktiki məsələlər CEN və CENELEK təşkilatlarına həvalə edilmişdir. 
1971-ci ildə Elektrotexnikada standartlaşdırma üzrə Avropa komitəsi (CENELEK) yaradılmışdır. Bu təşkilata 17 Avropa ölkələrinin- Avstriyanın, Belçikanın, Böyük Britaniyanın, Yunanıstanın, Danimarkanın, İrlandiyanın, İspaniyanın, İtaliyanın, Lüksenburqun, Niderlandın, Norveçin, Portuqaliyanın, Finlandiyanın, Fransanın, AFR- nın, İsveçrənin və İsveçin milli elektrotexnika komitələri üzv oldular. Bu ölkələrin standartlaşdırma üzrə milli təşkilatları CEN-in üzvləridir. CEN və CENELEK təşkilatlarının strukturları və iş prinsipləri bir-birinə oxşardır.
Standartlaşdırma üzrə Avropa komitəsi  17 ölkənin standartlaşdırma üzrə milli təşkilatlarından ibarətdir. Bu, qapalı təşkilat olub, ancaq AİK və AATA birliklərinə daxil olan Qərbi Avropa ölkələrini özündə birləşdirir.

CEN-in əsas vəzifəsi avropa standartlarının yaradılması yolu ilə ticarətin və xidmətlərin inkişafına kömək etmək, İSO və BEK standartlarının avropa ölkələrində eyni şəkildə tətbiqini təmin etmək, regionda standartlaşdırma ilə məşğul olan bütün təşkilatlarla əməkdaşlıq etmək, avropa standartlarına (avronormalara) uyğunluğa sertifıkatlaşdırma üzrə xidmət göstərməkdən ibarətdir. 

İşçi qrup tərəfindən standartın layihəsi bəyənildikdən sonra onu Mərkəzi katiblik vasitəsi ilə bütün ölkələrə - üzvlərə  səsvermə üçün göndərirlər. Bu zaman səsvermə üçün müəyyən müddət qoyulur. Avropa standartı o zaman qəbul edilmiş hesab olunur ki, ona birliyə daxil olan ölkələrin - üzvlərin 80 faizdən çoxu səs vermiş olsun. Səsvermənin nəticələri  İnzibati Şurada baxılır. Müsbət qərar qəbul edildikdə  Aİ-nın müvafıq direktivində ona istinad edilir və standart  Aİ-nın üzvü olan bütün ölkələrdə məcburi standart statusunu alır.
CEN təşkilatının işi əsasən neft və qaz kəmərlərinə, aviasiya avadanlıqlarına, tikinti materiallarına, gəmiqayırmaya, santexnika işlərinə, neft məhsullarına, soyuduculara, yuyucu tozlara, ümumtexniki məmulatlara və normalara və  s. avropa standartları işləyib hazırlamaqla bağlıdır. CENELEK təşkilatının işi isə beynəlxalq standartlara əsaslanır və ilk növbədə milli standartların BEK-in beynəlxalq qaydaları  ilə uzlaşdırılmasına yönəldilmişdir.
Avropa  standartlaşdırılması üzrə işlərin 32 faizi Almanya,  27 faizi Fransa, 15 faizi Böyük Britaniya, 10 faizi Skandinaviya ölkələri tərəfindən yerinə yetirilir.
Əgər CEN-in üzvləri İSO və ya BEK təşkilatlarının verilmiş sahədə qərarı ilə razıdırsa, onda CEN bu sahədə standartlaşdırma işi aparmır. Bu zaman AİK və  AATA birliklərinə daxil olan ölkələr bu sahədə mövcud olan beynəlxalq standartlardan istifadə edirlər. Ancaq lazımi standartların olmadığı hallarda və yaxud əgər mövcud standartlar tam deyilsə, həddindən çox ümumi xarakter daşıyırsa, texniki cəhətdən geri qalırsa və ya Qərbi Avropa şəraitində tətbiq edilə bilmirsə, onda CEN çərçivəsində bu məsələni həll etmək üçün işçi qrupu yaradılır.
Praktiki olaraq bütün hallarda avropa standartlarına üstünlük verilir ki, bu da Qərbi Avropa ölkələrinin regional standartlaşdırmada mövqeyinin möhkəmləndirilməsini göstərir.
CEN-in əsas fəaliyyətinin istiqaməti İSO-nun bütün işlərinə aktiv təsir etməkdir. Bunun səbəbi Qərbi Avropa dövlətlərinin kəskin rəqabət şəraitində üstünlüyü əldə saxlamağa, dünya bazarında hegemon mövqe tutmağa can atmasıdır.
Elektrotexnikada standartlaşdırma üzrə Avropa komitəsi (CENELEK) 1971- ci ildə  AATA – ya üzv olan ölkələrin elektrotexnika sahəsindəki standartlarının koordinasiyası üzrə Avropa komitəsinin və Avropa İttifaqının (o zaman AİB) üzvü olan ölkələrin elektrotexnika sahəsindəki standartların koordinasiyası üzrə Avropa komitəsinin birləşməsi ilə yaradılmışdır. Buraya 17 Avropa ölkəsi daxildir. Bu ölkələr, Lüksemburq istisna olmaqla,  BEK-in üzvləridirlər.
Bu komitənin ali orqanı Baş məclisdir. Buraya üzv olan ölkələr  özlərinin standartlaşdırma üzrə milli təşkilatları  və hökumət orqanları vasitəsilə təmsil olunurlar.

CENELEK-in əsas məqsədi Aİ və AATA ilə sıx əməkdaşlıq edərək elektrotexniki məmulatlara standartlar işləyib hazırlamaqdan ibarətdir. CENELEK-in standartları vahid Avropa bazarının yaradılması üçün zəruri vasitə kimi qiymətləndirilir.
CENELEK-də standartlaşdırmanın əsas obyektləri aşağıdakılardır:
50-dən 1000 Volta qədər dəyişən cərəyanlı və 75-dən 1500 Volta qədər sabit cərəyanlı nominal gərginlikli sənaye və məişət avadanlıqları; 

· tibbi  elektrotexniki avadanlıqlar;
· elektromaqnit uzlaşması, o cümlədən radioəngəllər; 
· potensial partlayış təhlükəli atmosferdə istifadə edilmək üçün  avadanlıqlar; 
· ölçmə vasitələrinin (elektron ölçmə vasitələri daxil olmaqla) metroloji təminatı.

Bundan başqa, AİK və AATA-nın tapşırığına görə CENELEK Avropa bazarının tələbatına uyğun olaraq ayrı-ayrı elektrik avadanlığı növləri üzrə avropa standartları işləyib hazırlayır.
CENELEK tərəfindən qəbul olunan regional standartlar üç şəkildə ola bilər: avropa standartı (EN), ahəngdarlıq üzrə sənəd (HD) və ilkin standart (ENV).

CEN/CENELEK – dən başqa, Avropa regionunda telekommunikasiyalar sahəsində standartlaşdırma ilə Telekommunikasiya standartları üzrə Avropa institutu məşğul olur. 

